
				ఈ పుట అచ్చుదిద్దబడ్డది


కొండా కోనల్లారా...





కొండా కోనల్లారా ఎక్కడే...... మా సాంబ శివునీజా డెక్కడే

ఎండా వానల్లారా ఎక్కడే..... అంత జాడన్న జెప్పరే

సందామామా కన్నా సక్కాని రూపోడు కొదమసింహంలాంటి కోర సూపున్నోడు

మీ అడవీ రారాజు ఎక్కడే.... ఏదిక్కు బోయిండో సెప్పరే.....            ॥కొండా॥


వీర తెలంగాణ విప్లవాల గడ్డా వొడుపున్నా వొలిగొండా నల్లగొండా పులిబిడ్డా

వీరత్వం నిండీన దాసిరెడ్డి గూడెం కోనాపురి లక్ష్మమ్మ చంద్రయ్యలా కొండ

అమ్మానాన్న అయినావాళ్ళా నెడబాసిండు అంధకారం జీల్చె బంధూకు బట్టిండు

ఆదివాసీ అడవీ బిడ్డల్లో గలిసిండు నల్లామల నీకన్నా పెద్దకొడుకయ్యిండు

మా సాంబ శివుడేడ ఉన్నడే.... తెలంగాణ పులిబిడ్డ ఎక్కడే.......      
॥కొండా॥


ఆకాలయ్యి వస్తే కడుపూ నింపీనవంట అలిసిపోయి వస్తే నీడా నిచ్చినవంట

గాయాల పాలైతే కట్టూగట్టినవంట గండాలెన్నొచ్చినా అండాగున్నారంట

కన్నా తల్లులోలె జూసుకున్నారంట కంటికి రెప్పోలె కాపాడినారంట

పక్షులా రాగాల పాటా బాడినరంట పరుపూ బండామీద జోకొట్టినారంట

సుద్దూలు జెప్పిన బుద్దుడే.... తొలిపొద్దు వెలుగోలె ఉంటడే.....          
॥కొండా॥


సాయుధపోరాట నేలా గన్నావాడు సాహసాన శివుని మించినోడే లేడు

ఆయుధాల నిడిసి అందరితో గలిసి తెలంగాణ పోరు జెండా బట్టినాడు

చెట్టుసాటు నుండి శ్రీరామచంద్రుడు బలశాలీ వాలీని బలిజేసి పొయినట్టు

అర్ధరాత్రి పూటా దొంగదాడీ జేసి అలుపులేనీ వీర యోధున్ని సంపిండ్రు

చీకటీ నువ్వయినా జెప్పవే.... ఓ గుడ్డి సాక్ష్యాన్ని ఇయ్యవే....              
॥కొండా॥


మూడు కోట్లా ప్రజల గోడు జూసినోడు తెలంగాణే లక్ష్యంగా పోరుజేసినోడు

మోడువారీనోల్ల బతుకుల్లో వెలుగయ్యి మోదూగు పువ్వోలే వికసించినా శివుడు

శత్రువెవడు తనకు లేడాని అనుకుండు శరనన్న ప్రతివాన్ని చేరాదీసినాడు

మనుషుల్లో మృగమూల సంగతే మరిసిండు తనువంతా నెత్తుటి ముద్దయ్యి కూలిండు

ఎగిరేటి జెండాలో బిడ్డడో... ఎదురుచూసే తెలంగాణకో...

